Ապրիլի ֆլեշմոբի խնդիրների լուծումներ
Առաջին մակարդակ

1․ Տատիկը գործեց 30 գուլպա, որից 6 զույգը՝ կարմիր,  3 զույգը՝ կապույտ, իսկ մնացածը ` կանաչ:  Տատիկը քանի՞ կանաչ գուլպա գործեց։ 
Նախ սովորողներին կհիշեցնեմ, որ մեկ զույգ գուլպան դա երկու հատ գուլպան է։

6 զույգ կարմիր գուլպան կլինի`6×2=12 հատ կարմիր գուլպա

3 զույգ կապույտ գուլպան կստացվի` 3×2=6 հատ կապույտ գուլպա:

Ընդհանուր ունեցանք 12+6=18 հատ կարմիր և կապույտ գուլպաներ

Քանի որ ունենք 30 հատ գուլպա ,ապա կանաչ գուլպաների քանակը կլինի

30-18=12 կանաչ գուլպա

Սրբուհի Ներսիսյան

Խնդիրը քննարկելիս նախ վերհիշեցինք, թե ինչ է նշանակում զույգ, հաշվեցինք զույգ թվերով։ Սովորողների հետ քննարկեցինք նաև, թե քանի գուլպա կլինի 2 զույգը, 3 զույգը․․․
Քանի որ տատիկը գործել էր 30 գուլպա, պարզեցինք, թե քանի զույգ կլինի դա։ 

30 գուլպա = 15 զույգ

Այնուհետև խնդիրը սկսեցինք լուծել քայլ առ քայլ։ Տատիկը գործել էր 6 զույգ կարմիր գուլպա։ Սովորողները առաջարկեցին տատիկի գործած գուլպաների ընդհանուր քանակից հանել 6-ը։

15 – 6 = 9 

Տատիկը գործել էր նաև 3 զույգ կապույտ գուլպա։ Կատարեցինք հետևյալ գործողությունը․
9 – 3 = 6

Պարզեցինք, որ մնացած 6 զույգ գուլպաները կանաչ էին։ Քանի որ խնդիրը պահանջում է, գտնել, թե քանի կանաչ գուլպա է գործել տատիկը, կատարում ենք հետևյալ հաշվարկը․
1 զույգ – 2 գուլպա

2 զույգ – 4 գուլպա

3 զույգ – 6 գուլպա

4 զույգ – 8 գուլպա

5 զույգ – 10 գուլպա

6 զույգ – 12 գուլպա

Տատիկը գործել է 12 կանաչ գուլպա։

Մարիամ Խաչատրյան

Նախ հատը վերածել ենք զույգի, իսկ զւյգը հատի։ Վերհիշել, թե դա ինչ է նշանակում։ Հետո  6 զույգը դարձրել 12 հատ և գումարել 3 զույգին՝ 6 հատին։ Ստացել ենք 18 հատ։ Հետո 30-18 , ստացել 12, որը վերածել ենք 6 զույգի։

Մարիամ Մանասյան

Նելի Թովմասյան
Պատասխան՝ 12։
2․ Օգտվելով օրացույցից՝  հաշվիր, թե ապրիլի 25-ից մինչև Համբարձման ծեսը՝ մայիսի18-ը ներառյալ, քանի՞ օր է։
Ապրիլը 30 օր է: 30-25 =5, 5 +1=6 /ապրիլի  25 -ը ներառել եմ, ապրիլի 25-ից 30 -ը 6 օր է/ :

Այնուհետ մայիսի 18+ 6 = 24

Անահիտ Ավագյան

Խնդրի լուծման համար օգտվել ենք օրացույցից, քանի որ մեծ մասը տանն արդեն խնդիրը լուծել էր իրենք էլ փորձեցին լուծումը ասել։

Համակարգչի ներքևում բոլորն ունեն օրացույց, իմ հուշումով դա բացեցինք․ ապրիլի 25-ից հաշվեցինք մինչև մայիսի 18-ը ներառյալ, շատերը պակաս էին հաշվել , չներառելով 18-ը։ 

Արդյունքում ստացանք 24 օր։

Ազնիվ Մանուկյան

Սկզբում հիշել ենք, թե տարին քանի ամիս ունի, ամիսը քանի օր ունի։

Մատների օգնությամբ իմացել ենք` ամիսը 30 օր ունի, թե՞ 31։

Ներառյալ բառի բացատրություն։ Պետք է 18-ն էլ հաշվել։

Պարզեցինք, որ ապրիլը 30 օր ունի։ 

Սկսեցինք հաշվել ապրիլի 25, 26, 27, 28, 29, 30, որից հետո կգա մայիսի 1, 2, 3, 4, 5, 6, 7, 8, 9, 10, 11, 12, 13, 14, 15, 16, 17, 18։

Ստացվեց 24 օր։

Լուսինե Պետրոսյան Գ․
Այս խնդիրը շատ լավ առիթ դարձավ ձեռքերի վրա հաշվելով սովորել, թե որ ամիսը քանի օր ունի։

Սակայն մինչ այդ էկրանին օրացույցը բացեցի և հաշվեցինք, այնոհետև ասացի պատկերացնենք, որ չունենք օրացույց, ինչպես կհաշվենք։ Ձեռքի վրա ամիսները ասելով հասանք ապրիլ և տեսանք, որ ապրիլը 30 օր է։ Հաշվեցինք ապրիլի 25-ից 30-ը, եղավ 6օր, գումարեցինք 18օրը, ստացվեց 24 օր։

Գոհար Սմբատյան
Անի Գրիգորյան
Պատասխան՝ 24։

3․ Խնձորենու վրա կա 5 ծաղիկ: Յուրաքանչյուր ծաղիկ ուներ 5 թերթիկ: Յուրաքանչյուր թերթիկի վրա նստած էր 3 զատիկ:  Քանի՞ զատիկ կար խնձորենու վրա։
[image: image2.png]



Մարգարիտ Հովնանյան

Խնդիրը լուծել ենք նկարելով:

Սկզբում նկարել ենք 5 ծաղիկ:

Ամեն ծաղիկը նկարել ենք 5 թերթիկով ու հաշվել ենք, թե քանի թերթիկ ստացվեց: Ստացվեց 25 թերթիկ:

Ամեն թերթիկի վրա նկարել ենք 3 կետ (որպես զատիկներ) ու հաշվել ենք: Ստացվել է 75 զատիկ:

Լուսինե Պետրոսյան Գ․
Paint նկարչական ծրագրով նկարեցինք հինգ գունավոր ծաղիկներ, որոնցից յուրաքանչյուրն  ուներ հնգական  թերթիկ։ Նախ հաշվեցինք , թե հինգ ծաղիկները միասին քանի թերթիկ ունեն․ 5 x 5 = 25( բազմապատկման աղյուսակն անցել ենք )։ Այնուհետև բոլոր թերթիկների վրա նկարեցինք  երեքական զատիկ։ Սկսեցինք հաշվել զատիկների քանակը.  20 x 3 = 60        5 x 3 = 15         60 + 15 = 75
Մելինե Սիմոնյան
Նախ կարդացել ենք խնդիրը, հասկացել ենք պահանջը, այնուհետև երեք խմբի ենք բաժանվել և «Paint» ծրագրով նկարել ենք խնդիրը: Նկարել ենք 5  5 ծաղիկ, ամեն մեկը 5 թերթիկով և յուրաքանչյուր թերթիկի վրա նկարել ենք 3 զատիկ: 

Վերջում  հաշվել ենք զատիկների քանակը: Հաշվել ենք 3-ական` 

3,6,9,12,15(առաջին ծաղիկ)

18,21,24,27,30(երկրորդ ծաղիկ)

33,36,39,42,45(երրորդ  ծաղիկ)

48,51,54,57,60(չորրորդ ծաղիկ)

63,66,69,72,75(հինգերորդ ծաղիկ)

Հետո որոշեցինք փոխել խնդիրը և դարձնել 2 -ական զատիկ յուրաքանչյուր թերթիկի վրա: Այս դեպքում էլ հաշվեցինք 2 -ական, հետո էլ` 5-ական...
Քրիստինե Հովսեփյան

Պատասխան՝ 75։
4․ Պահարանում կա 44 խաղալիք։ Դրանցից 15-ը գնդակ են։ Կարմիր օղակները 3-ով շատ են գնդակներից։ Մնացածը դեղին օղակներ են։ Քանի՞ դեղին օղակ կա պահարանում։
Մեկ անգամ ես կարդացի , հետո իրենք քայլ- քայլ , առաջ գնալով գրեցին:

Քանի որ կար 44 խաղալիք և դրանից 15 գնդակ են 44-15=29 (մնաց 29 խաղալիք):

Կարմիր օղակները 3-ով շատ են գնդակներից 15+3=18 ( եղավ 18 կարմիր օղակ) : Հասկանալու համար քանի դեղին օղակ կա , մնացած 29 խաղալիքից հանում ենք  կարմիր օղակների թիվը 29-18=11 (ստացվում է 11 դեղին օղակ): 

44-15=29

15+3=18

29-18=11

Գայանե Թորոսյան

Ընդհանուր վերցրեցինք 44  մատիտ։

Այդ մատիտներից 15-ը դրեցինք առանձին(որպես գնդակ)

44-15=29

Մնաց 29 մատիտ(խաղալիք)

Հետո պետք է որոշեինք կարմիր օղակների քանակը։

15+3=18(այսքան մատիտ էլ առանձնացրինք)։

Հետո առանձնացրաց մատիտներն (օղակներն ու գնդակները) գումարեցինք իրար (15+18=33)։

Վերջում ընդհանուր մատիտներից հանեցինք 33 հատը։ Մնաց 11մատիտ։ Հասկացանք, որ 11 հատ  դեղին օղակ կա։ 

Սեդա Խաչատրյան
Խնդիրը կարդացին և սկսեցին քայլերով շարժվել առաջ։ Քանի որ կարմիր օղակները 3-ով շատ էին գնդակներից, իսկ գնդակները 15-ն էին, շատ արագ գումարեցին և ասացին, որ կարմիր օղակները 18 հատ են։ Հետո 44 խաղալիքներից առանձնացրեցին 15 գնդակն ու 18 կարմիր օղակը։ Այսպիսով հասկացան, որ դեղին օղակները 11-ն էին։ 

Արմինե Գյոնջյան

Պատասխան՝ 11։
5․ Հիսունչորս կոնֆետը հավասարապես բաշխված է 6 տուփերում։ Աշոտը գնեց այդպիսի երեք տուփ։ Քանի՞ կոնֆետ գնեց Աշոտը։
Հիսունչորս կոնֆետը կբաժանենք վեց տուփերի միջև,1-ին տուփում կդնենք մեկ կոնֆետ, 2-րդ տուփում մեկ կոնֆետ, 3-րդում մեկ կոնֆետ, 4-րդում մեկ կոնֆետ, 5-րդում մեկ կոնֆետ, 6-րդում մեկ կոնֆետ և վերջում կտեսնենք, որ յուրաքանչյուր տուփում ստացվեց ինը կոնֆետ։ Խնդրում ասվում է, որ Աշոտը գնեց երեք այդպիսի տուփ։ Յուրաքանչյուր տուփում ստացվել էր ինը կոնֆետ, այսինքն 9+9+9=27 կոնֆետ։
Անուշ Աթայան

Լիլիթ Սահակյան
54 կոնֆետը հավասարապես կբաշխենք  6 ափսեի մեջ, այնուհետև կհաշվենք երեք ափփսեների կոնֆետների քանակը:

Էլյա Գրիգորյան

Պատասխան՝ 27։
6․ Մարկն ունի 4 գնդակ՝ կարմիր, դեղին, կանաչ և կապույտ: Քանի՞ եղանակով կարող է գնդակները մի շարքով դասավորել այնպես, որ կանաչ գնդակը լինի և՛ կարմիր, և՛ դեղին գնդակների կողքին:
Խնդիրը կարդալուց և քննարկելուց հետո սկսեցինք լուծել։ Խնդրի պայմանում նշված է, որ կանաչ գնդակը պետք է լինի և՛ կարմիր, և՛ դեղին գնդակների կողքին: Paint նկարչական ծրագրում նկարեցինք գնդակները և կանաչ գնդակը դրեցինք կարմիր և դեղին գնդակների միջև․կարմիր- կանաչ -դեղին  գնդակների շարքի սկզբում դրեցինք կապույտ գնդակը, հետո այդ գնդակը տեղափոխեցինք վերջ (նկարի 1; 2 շարքերում երևում է)։ Հետո կանաչ գնդակը դրեցինք դեղին և կարմիր գնդակների միջև (դեղին-կանաչ-կարմիր), այդ շարքի սկզբում դրեցինք կապույտ գնդակը, հետո կապույտ գնդակը տեղափոխեցինք շարքի վերջ (նկարի 3; 4 շարքիերի նման)։

Արդյունքում ստացանք հետևյալ 4 տարբերակները․
1. կապույտ-կարմիր-կանաչ-դեղին

2. կարմիր-կանաչ-դեղին-կապույտ

3. կապույտ -դեղին-կանաչ-կարմիր

4. դեղին- կանաչ-կարմիր-կապույտ

[image: image3.png]





Մերի Գրիգորյան

Շրջաններով նշենք Մարկի գնդակները և գունավորենք համապատասխան գույնով։

Խնդրում  պահանջվում է դասավորել մեկ շարքով գնդակներն այնպես, որ կանաչ գնդակը լինի կարմիր և դեղին գնդակների միջև, քանի որ այն միաժամանակ պետք է լինի և՛ կարմիր, և՛ դեղին գնդակների կողքին։





Բոլոր հնարավոր եղանակները փորձելուց հետո տեսնում ենք, որ հնարավոր  է դասավորել 4 եղանակով։

Կարինե Խառատյան

Լուսինե Գասպարյան
Գնդակները համարակալենք՝ կարմիր 1, դեղին 2, կանաչ 3, կապույտ 4։

Կանաչ գնդակը լինի և՛ կարմիր, և՛ դեղին գնդակների կողքին 132 կամ 231։ Հնարավոր դեպքերը կլինեն 1324, 4132մ 2314, 4231

Գևորգ Հակոբյան

Պատասխան՝ 4։
7․ Աղջիկները որոշեցին մեդիաբացիկներ պատրաստել: Քանի՞ բացիկ է անհրաժեշտ պատրաստել, որպեսզի Արիանան, Նարեն, Լիլին ու Մերին շնորհավորեն միմյանց  տոնը:
Խնդիրը կլուծենք խմբում հենց օրինակի միջոցով։ Սովորողներից կընտրենք 4 հոգի, կնստենք և կառաջարկենք ամեն մեկը մյուս երեք հոգու համար բացիկ պատրաստի, այնուհետև կտեսնենք, թե այդ 4 հոգուց յուրաքանչյուրը պատրաստել է 3 հատ բացիկ, որից հետո կհաշվենք բոլորի պատրաստած բացիկները և կտեսնենք, որ միասին պատրաստել են 12 բացիկ։

Դիանա Գևորգյան

Արիանան կպատրաստի բացիկ Նարեի, Լիլիի և Մերիի համար։ Ստացվեց 3 բացիկ։ Նարեն կպատրաստի բացիկ Արիանայի, Լիլիի և Մերիի համար։ Ստացվեց 3 բացիկ։ Լիլին կպատրաստի բացիկ Արիանայի, Նարեի և Մերիի համար։ Ստացվեց 3 բացիկ։ Մերի կպատրաստի բացիկ Արիանայի, Նարեի և Լիլիի համար։ Ստացվեց 3 բացիկ։ Բոլորի ստացված բացիկների քանակները կգումարենք իրար։ 3+3+3+3= 12 բացիկ։ Միմյանց  տոնը շնորհավորելու համար կստացվի 12 բացիկ։

Մարինե Մանուկյան

Խնդիրը քննարկեցինք բանավորր մաթեմատիկայի ընտրությամբ գործունեության սովորողների հետ։ Կարդալուց հետո սովորողներից մի քանիսը պատասխանը՝ 12, արագ հնչեցրեցին(մասնակցել էին ֆլեշմոբին)։ 

Ես առաջարկեցի խմբերի բաժանվել և յուրաքանչյուր խումբ խնդրի իր փոփոխված տարբերակը ներկայացնի։

 Այսպիսի տարբերակներ առաջարկեցին․
1․  Անին, Եվան, Յանան և Միլան որոշեցին միմյանց մեկական մատիտներ նվիրել։ Քանի՞ մատիտ էր անհրաժեշտ։

Լուծման ընթացքը խմբի աղջիկները բեմադրեցին։ Նախ մոտեցավ Միլան և գրչատուփից մեկական մատիտ վերցնելով՝ փոխանցեց Անիին, Յանային ու Եվային։ Այսպես հերթով չորսն էլ մոտեցան և մեկական մատիտ փոխանցեցին մյուսներին։ Երբ վերջացրեցին փոխանցել, հաշվեցին, որ յուրաքանչյուրի մոտ երեք մատիտ ստացվեց, իսկ միասին 12 մատիտ։

2․ Նովան, Դավիթը, Գևորգն ու Ալբերտը միմյանց մեկական աղի ձողիներ նվիրեցին։ Քանի՞ ձողիկ ստացան տղաները միասին։

Համարյա նույն լուծման տարբերակը ներկայացրեցին նաև տղաները։ Նրանք էլ աղի ձողիկներ էին փոխանցում միմյանց։ Բոլորը միասին ստացան 12 աղի ձողիկ։

Մանուշակ Աբրահամյան

Պատասխան՝ 12։
8․ Երկուշաբթի օրը տղաները միասին տնկեցին մեկ ծառ, երեքշաբթի` երկու ծառ, չորեքշաբթի` երեք, և այդպես շարունակ մինչև կիրակի օրը ներառյալ: Տղաները  այդ շաբաթվա  ընթացքում քանի՞ ծառ տնկեցին:

Երկուշաբթի - 1

Երեքշբաթի - 2

Չորեքշաբթի - 3

Հինգշաբթի - 4

Ուրբաթ - 5

Շաբաթ - 6

Կիրակի - 7

Երեխեքի հետ նկարելով կհաշվենք։

1+2+3+4+5+6+7=28

Կստանանք 28 տնկված ծառ։

Հռիփսիմե Առաքելյան

Սովորողները խնդիրը կարդացին։ Կրկնեցինք շաբաթվա օրերը, այնուհետև՝ նկարեցին խնդիրը։ Շատ պարզ, հասկանալի խնդիր էր։ Առանց դժվարության սովորողները լուծեցին։  


Կարինե Մամիկոնյան

Երկուշաբթի֊1,Երեքշաբթի֊2,չորեքշաբթի֊3,հինգշաբթի֊4,ուրբաթ֊5,շաբաթ֊6,կիրակի֊7 

1+2+3+4+5+6+7=28 ծառ

Սաթեն Քարաջյան

Սկզբում կրկնեցինք շաբաթվա օրերը: Հետո սովորողները տարբեր առաջարկներ արեցին

Երկուշաբթի օրը` 1

Երեքշաբթի` 2

Չորեքշաբթի` 3

Հինգշաբթի` 4

Ուրբաթ` 5

Շաբաթ` 6

Կիրակի` 7

Սովորողները կռահեցին,  որ  տղաները այդ շաբաթվա ընթացքում  տնկեցին` 

1+2+3+4+5+6+7=28 ծառ:

Սովորողների  հետ  1-ից 7 թվերի գումարը գտնելու այլ եղանակ ևս  գտանք`

1+7=8, 2+6=8, 3+5=8, 

8+8+8=8•3=24, 24+4=28(ծառ): 

Սովորողների մի մասը խնդիրը  լուծեց  paint-ով նկարելու միջոցով, իսկ մյուս մասը մատիտների միջոցով( ծառերի փոխարեն սովորողները վերցրեցին մատիտներ ու հաշվեցին:   Արդյունքում ստացանք 28):

Աշխեն Թադևոսյան

1+2+3+4+5+6+7=28

Այստեղ կարևորեցինք ներառյալ բառը։

Նաիրուհի Համբարձումյան

Խնդիրը դասարանում կկարդանք, նախ կվերհիշենք, թե շաբաթը քանի՞ օր ունի, կթվարկենք շաբաթվա օրերը:

Երկուշաբթի 1 ծառ

Երեքշաբթի 2  ծառ

Չորեքշաբթի 3 ծառ 

Հինգշաբթի  4 ծառ

Ուրբաթ  5 ծառ

Շաբաթ 6 ծառ 

Կիրակի 7 ծառ 

Այսքան ծառ են տնկել տղաներից յուրաքանչյուրը, ընդհանուր ծառերի քանակը գտնելու համար, կկատարենք հետևյալ գործողությունները 1+2+3+4+5+6+7= 28

Լուսինե Հակոբյան

Պատասխան՝ 28։
9․ Արեգը մուտքագրեց «սեբաստացի» բառը: Նա իրարից տարբեր տառերը տարբեր գույնով ներկեց, իսկ նույն տառերը` նույն գույնով: Քանի՞ գույն օգտագործեց Արեգը:
Սովորողները մուտքագրեցին   ՍԵԲԱՍՏԱՑԻ  բառը, այնուհետև ջնջեցին այն տառերը որոնք կրկնվում էին, թողնելով 1-ական՝  ՍԵԲՏԱՑԻ։ Հետևյալ տառախումբը ներկեցինք 7 գույնով։

Սաթենիկ Սիմոնյան

Սեբաստացի 
Սկզբում մուտքագրեցինք բառը և սկսեցինք գունավորել տառերն  ըստ ներկայացված պահանջի։ Գունավորելուց հետո հաշվեցինք, որ  օգտագործել ենք  7 գույն։
Մարի Միքայելյան

Բառը պարունակում է 9 տառ, որում Ս  և Ա տառերը կրկնվում են:
Արեգն օգտագործեց 7 գույն: 
Տաթև Թամազյան

Պատասխան՝ 7

10․ Մաթեմատիկայի դասին սովորողները որոշեցին չափել իրենց հասակը: Նարեն բարձրահասակ է Անահիտից և ցածրահասակ է Դավթից: Կարոն բարձրահասակ է Նարեկից և ցածրահասակ է Նարեից: Ո՞վ է ամենաբարձրահասակը:
Քրիստինե Գրիգորյան
Այս խնդիրը լուծելու համար երրորդ դասարանի սովորողները կազմեցին աղյուսակ և այն լրացրին ըստ տրված պայմանների։ Ըստ առաջին պայմանի՝ Նարեն բարձրահասակ է Անահիտից և ցածրահասակ է Դավիթից, Նարեին պայամանական գրեցինք մեջտեղում, նրանից վերև գրեցինք Դավթին, իսկ Նարեից ներքև՝ Անահիտին։ Ըստ հաջորդ պայմանի՝  Կարոն բարձրահասակ է Նարեկից և ցածրահասակ Նարեից։ Այստեղ տեսանք , որ Կարոյին պիտի գրենք Նարեից ներքև և Կարոյից ներքև էլ դեռ պետք է գրենք Նարեկին, այսինքն տեսանք, որ մեր կազմած առաջին աղյուսակում Նարեին պետք է գրեինք մեկ աստիճան վերև, որ իրենից հետո դեռ տեղավորեինք ևս 3 անուն․ կազմեցինք նոր աղյուսակ՝ Նարեին գրեցինք մեկ աստիճան վերև, Նարեից վերև գրեցինք Դավթին, Նարեից ներքև գրեցինք Անահիտին, Կարոյին, Նարեկին։ Տեսանք, որ ամենաբարձրահասակը Դավիթն էր։ 

 Անահիտ Մելքոնյան

Ընտրությամբ գործունեության բանավոր մաթեմատիկայի խմբի սովորողներն երրորդ ուսումնական շրջանում սկսել են լուծել  ապրիլյան ֆլեշմոբի խնդիրները: Այս անգամ որոշեցինք լուծել ապրիլյան ֆլեշմոբի տասներորդ խնդիրը:

Մաթեմատիկայի դասին սովորողները որոշեցին չափել իրենց հասակը: Նարեն բարձրահասակ է Անահիտից և ցածրահասակ է Դավթից: Կարոն բարձրահասակ է Նարեկից և ցածրահասակ է Նարեից: Ո՞վ է ամենաբարձրահասակը:
Ինչպես այս խնդրի հերոսները, այնպես էլ մենք՝ որոշեցինք չափել մեր հասակները: Մեր հասակները չափելուց հետո տվյալները գրանցեցինք, համեմատեցինք, աշխատեցինք հարցաշարով:

Այս խնդիրը քննարկեցինք համեմատելով: Նկատեցինք, որ ամենից շատ Նարեի հասակն է համեմատում մյուսների հասակների հետ: Նարեն բարձրահասակ է Անահիտից, իսկ Կարոն ցածրահասակ է Նարեից: Նարեն բարձրահասակ է Անահիտից ու Կարոյից, բայց Նարեից բարձրահասակ է Դավիթը: Կարոն, որը բարձրահասակ էր Նարեկից, ցածրահասակ էր Նարեից: Ստացվում է, որ Դավիթը ամենաբարձրահասակն էր:

Անահիտ Հարությունյան

Նման խնդիրները հիմնականում վերածում ենք աղյուսակի: Կային երեխաները, որոնք նախընտրեցին Paint-ով նկարելով լուծել:

Հիմնականում կիրառեցինք համեմատելու մեթոդը:

Արդյունքում ստացանք, որ Դավիթը ամենաբարձրահասակն է: Դասարանում սյան մոտ սովորողների հասակները նշեցինք և սկսեցինք համեմատել և գտնել մեր դասարանի ամենաբարձրահասակին և ամենացածրահասակին:

Ծաղիկ Գասպարյան

Խնդրի լուծման համար նախ կհամեմատենք Նարեի, Անահիտի և Դավթի հասակը, արդյունքում կնկատենք,որ այս երեքից բարձրահասակը Դավիթն է:
Այնուհետև կհամեմատենք Կարոյին, Նարեկին և Նարեին: Այս երեքից էլ բարձրահասակը Նարեն է:  Նորից կնայենք խնդրի պայմանը, ուշադրություն դարձնելով հետևյալ նախադասությանը՝ Նարեն ցածրահասակ է Դավթից:  Հետևաբար սովորողներից ամենաբարձրահասակը Դավիթն է:

Սիդոնյա Վիրաբյան

Պատասխան՝ Դավիթը։
